
Miranda kontseilaria Ogasunaren Iruñeko bulegoan izan da, Errentaren Kanpainako lehenengo egunean
Webguneak 40.000 bisitaritik gora izan ditu azkeneko astean, eta apirilaren 16az geroztik, 8.000 hitzordu eman dituzte

Ostirala, 2008ko apirilaren 18a. Álvaro Miranda Simavilla bigarren presidenteorde eta Ekonomia eta Ogasun Departamentuko kontseilaria Nafarroako Zerga Ogasunak Iruñean duen bulegoan izan da gaur (Monjardín kaleko 3.a), 2007ko Errentaren eta Ondarearen Aitorpeneko Kanpainaren lehenengo egunean. Kanpaina ekainaren 20ra arte luzatuko da. 
Kontseilariarekin batera José Ignacio Pérez de Albéniz Andueza Zerga Ogasuneko zuzendari kudeatzailea izan da. 

Kanpaina gaur hasi da, ofizialki, baina apirilaren 11z geroztik aitorpenak Internet bidez aurkeztu daitezke, www.navarra.es webgunean. Bide hori 750 zergadunek hautatu dute dagoeneko, eta aitorpena egin eta astebetera kobratuko dituzte itzulpenak. 

Gainera, Errentaren Aitorpenari buruzko web orriak 40.000 bisitaritik gora izan ditu egunotan. Kontsulta gehienak “Zenbat ateratzen zait” atalean egin dituzte (8.600 bisita). Beste 7.000 erabiltzailek euren datu fiskalak kontsultatu dituzte, eta 1.500, berriz, helbideratze datuak aldatzeko atalean sartu dira.
Ia 8.000 hitzordu 48 orduan
Aurretiko txanda hartzeko sistema abian jarri eta lehenengo 48 orduetan (apirilaren 16ko 8:30etik gaurko 8:00etara) 7.880 hitzordu eman dituzte, aitorpena Zerga Ogasuneko bulegoetako batean egiteko. Txanda 901 505 505 telefono zenbakiaren bidez hartu daiteke (lanegunetan, 8:30etik 17:30era), edo www.navarra.es webgunean. Internet bidez, hain zuzen, 1.611 hitzordu eman dituzte dagoeneko. 

Ohikoa denez, aurretiko txanda hartzeko telefono zenbakiak dei asko jaso zituen lehenengo orduetan. Zehazki, apirilaren 16ko lehenengo ordu erdian 6.000 dei zenbatu zituzten. 

Giza baliabideak eta baliabide materialak 
Aitorpenak Nafarroako Zerga Ogasuneko sei bulegotan egin daitezke. Honako hauetan, hain zuzen ere: Iruñean, lehenago aipatu dugun bulegoan; Barañainen (Merkatarien Etorbidea, 22), Burlatan (Ezcabazábal Plaza, 9), Lizarran (Koroapenaren Plaza, 2); Tafallan (Teófano Cortés Plaza, 10) eta Tuteran (Sancho el Fuerte Plaza, 8). Bulego horietan 81 pertsona ari dira. 

Gainera, 23 erakunde kolaboratzailetan ere egin daitezke aitorpenak (orotara, 1.300 arreta gune daude). Eta baita Internet bidez ere (www.navarra.es). 
Bitarteko horiez gain, eta zergadunei erraztasunak eskaintze aldera, Ogasunak aitorpenen proposamenak bidali ditu 165.411 etxetara. 217.593 nafarri dagozkien aitorpenak dira; hots, zergadunen erdiei baino gehiagori dagozkienak. 

2007ko Kanpainako berritasunak
Aurreko urteetako Kanpainekin alderatuz gero, 2007koa lehenago hasi da (16 egun lehenago) eta iraupen luzeagoa izanen du (7 egun gehiago). Ondorioz, itzulpenak ere lehenago eginen dituzte. Nolanahi ere, ordainketak ohi bezala egin beharko dira, ekainaren 2tik azaroaren 20ra. 
Gainera, 2007an onartu zuten zerga erreformak eragina izanen du Kanpainan, eta beraz, presio fiskala beheratu eginen dute, oro har. 

PFEZaren aitorpenari dagokionez, honako hauek egin beharko dute: 9.700 euro gordinetik gorako lan etekina duten pertsonek; higigarrien kapitalari eta ondare gehikuntzari dagokionez urte osoan 1.600 euro gordinetik gorako etekina izan dutenek (atxikipenak dituzten etekinak); eta enpresa jardueren, jarduera profesionalen edo higigarrien kapitalaren bidez etekinak izan dituzten zergadun guztiek. 

Ondarearen zergari dagokionez, berriz, honako hauek egin beharko dute aitorpena: 300.506,06 eurotik gorako ondare garbia duten zergadunek; edo, zenbateko horretatik behera dauden zergadunen kasuan, 601.012,10 eurotik gorako balioa duten ondasunak eta eskubideak dituztenek. 

